
МИНИСТЕРСТВО ЗА ВНАТРЕШНИ РАБОТИ 
 

Врз основа на член 47 став 1 од Законот за процена („Службен весник на Република 
Македонија“ бр. 115/10), министерот за внатрешни работи  донесе  

 
МЕТОДОЛОГИЈА ЗА ПРОЦЕНА НА ПОЛИЦИСКАТА ОПРЕМА 

 
I ОПШТИ ОДРЕДБИ 

 
Член   1 

Со оваа методологија се пропишува  начинот на процената на пазарната вредност на 
полициската опрема. 

  
Член   2 

Целта на оваа методологија е да се утврди пазарната вредност на полициската опрема  
која ќе се пресметува  од страна на овластените проценувачи. 

 
II ВИДОВИ НА ПОЛИЦИСКА ОПРЕМА ШТО СЕ ПРЕДМЕТ НА ПРОЦЕНА 

 
Член 3 

Видот на опремата на полициските службеници во зависност од полициските работи 
кои ги вршат, а што е предмет на процена е: 

- гумена палка;  
- палка за интервенција; 
- средства за врзување; 
- батериска лампа; 
- заштитен панцирен елек; 
- тактички елек; 
- заштитна кошула; 
- заштитен шлем; 
- заштитна маска; 
- кацига со визир и штитник за брада; 
- штитници за одделни делови на телото; 
- заштитен штит; 
- ракавици; 
- комплет прибор за јадење; 
- шаторско крило; 
- вреќа за спиење; 
- ранец; 
- подметач за вреќа за спиење; 
- свирче; 
- фосфорен елек; 
- мегафон; 
- комплет за прва помош; 
- средства за зашеметување и привремено онеспособување; 
- опрема за насилно влегување во просторија; 
- направа за присилно запирање на моторни возила; 
- заштитна ограда ; 

- стоп палка; 
- полициски опасач, футрола за пиштол, футрола за муниција, футрола за средства за 

врзување, футрола за средства за зашеметување и привремено онеспособување, футрола 
за клучеви, футрола за радио врска, држач за палка, држач за батериска ламба, футрола за 
мултифункционален алат и друго; 

- футрола за пиштол за прикриени активности; 
- торба со футрола за топографски карти; 
- мултифункционален алат (Gerber); 
- нoж; 
- рачна бусола; 
- уред за сателитска навигација GPS; 
- личен систем за носење и пиење вода и 
- рачни уреди за денско и ноќно набљудување 

 
Член 4 

Посебната опрема на полициските службеници во зависност од полициските работи 
кои ги вршат, а што ќе биде предмет на процена се: технички средства и опрема за 
регулирање, контрола и надзор на патен и  железнички сообраќај, технички средства и 
опрема за регулирање, контрола и надзор на државната граница, криминалистичко 
техничка опрема, посебна заштитна опрема, спортска опрема (планинарска, алпинистичка, 
скијачка, нуркачка и друга опрема), опрема за извидување, и посебна опрема за 
хеликоптерската единица. 

 
III ПРОЦЕНУВАЊЕ НА ПАЗАРНАТА ВРЕДНОСТ НА ПОЛИЦИСКАТА ОПРЕМА 
 

Член 5 
Проценувањето на пазарната вредност на полициската опрема се врши  со формула  Пв 

= Нв x Kн. 
Значењето на ознаките содржани во  формулата од ставот 1 на овој член е следното: 
Ознаката „Пв“ е проценета вредност на опремата која е предмет на проценка. 
Ознаката „Нв“ е набавна вредност на опремата. Под набавна вредност „Нв“ се 

подразбира вредност по која е набавена опремата со вклучено ДДВ и  е заведена во 
евиденцијата на Министерството за внатрешни работи при нејзината набавка. 

Ознаката „Kн“ е збирен критериум кој  е искажан процентуално. Збирниот критериум 
се добива како збир од критериумите означени како „К1“;  „К2“; „К3“ и  „К4“. 

 
Член 6 

1. Ознаката „К1“ односно  критериумот „К1“ претставува процент на употребната 
вредност на опремата  во моментот на вршење на проценка и  се добива како разлика 
помеѓу индексот 100 и процентот на вкупна амортизирана вредност или истрошеност на 
опремата. Процентот на вкупната амортизирана вредност (истрошеност) се добива како 
производ на годишната стапка на амортизација (согласно номенклатрурата за 
амортизација)  и бројот на годините во кои е користена  опремата.                                

2.Ознаката „К2“  односно  критериумот „К2“  претставува општа состојба на опремата 
која ја проценува овластениот проценувач визуелно. Визуелната проценка за општата 
состојба на опремата од страна на проценувачот се донесува врз субјективна проценка  за 
интензивноста на користењето на опремата, постоење или  непостоење на оштетувања, 
дали опремата е со сите првобитни делови и елементи,  дали опремата во текот на 
користењето била  изложена на надворешни механички, физички, хемиски и други 
влијанија, на какви места и услови е користена и др.  

Критериумот „К2“  односно критериумот за општата состојба од ставаот 2 на овој член  
се групира во три категории: 

- Подпросечна општа состојба, што подразбира поголеми оштетувања на опремата, 
поголема искористеност и сл. Подпросечна општа состојба на опремата се оценува   со -
10%,  

 - Просечната општа состојба, подразбира состојба на опрема која во текот на 
употребата била користена правилно и истата во моментот на вршење на проценка е без  
видливи или поголеми  оштетувања. Просечната општа состојба на опремата се оценува 
со 0% и 

- Надпросечната општа состојба на опремата подразбира состојба на опремата која  е во 
одлична состојба, добро  сочувана,  без оштетувања и др. Надпросечна општа состојба се 
оценува со + 10%. 

3. Ознаката „К3“  односно критериумот „К3“ се однесува на бараноста на пазарот за 
предметната опрема која се проценува и вредноста на критериумот се  движи од -5%  до 
+5%. 

Критериумот „К3“ односно бараноста на пазарот на предметната опрема  од ставот 3 на 
овој член се групира во три категории : 

- Понудата на пазарот е поголема од побарувачката на опремата која е предмет на 
проценка. Во овој случај вредноста на критериумот е – 5%, 

- Понудата и побарувачка на пазарот за опремата која е предмет на проценка се исти. 
Во овој случај вредноста на критериумот е 0 и 

 - Понудата на пазарот за опремата која е предмет на проценка е помала од 
побарувачката Во овој случај, вредноста на критериумот е +5%. 

4. Ознаката „К4“  односно критериумот „К4“ е критериум на дополнителни вложувања. 
Овој критериум се применува при вршење на проценка на пазарната вредност на 
посебната опрема на полициските службеници, доколку на опремата која е предмет на 
проценка, во периодот  на користење се вршени дополнителни вложувања во смисла на 
вонредни сервисирања и вградувања на дополнителни делови и нови елементи со кои 
вредноста на опремата во текот на употребата е зголемена во однос на набавната 
вредност.  

- Вредноста на критериумот „К4“ ќе биде во висина од + 5% , доколку дополнителните 
финансиски вложувања се во висина од 10-50 % во однос набавната вредност на опремата; 

- Вредноста на критериумот „К4“ ќе биде во висина од + 10%, доколку дополнителните 
финансиски вложувања се во висина од 50-90% во однос на набавната вредност на 
опремата. 

                    
Член  7 

Табеларните прикази на опремата се дадени на Прилог бр.1 и Прилог бр. 2, во кои се 
наведени и критериумите врз основа на кои се проценува пазарната вредност на опремата во 
случај на промена на правото  на сопственост, кои се составен дел на оваа методологија. 

 
IV. ЗАВРШНА ОДРЕДБА 

 
Член 8 

Оваа методологија влегува во сила наредниот ден од денот на објавувањето во 
„Службен весник на Република Македонија“. 

 
       Бр.121-66703/1                         Министер 
13 септември 2011 година              за внатрешни работи,  
            Скопје                        м-р Гордана Јанкулоска, с.р. 

